
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НҮДЭН ЗОЛИО

	НЭГ

	Өнөөдөр ...

	Хожим хойчийн бүхий л гай зовлонгоос ангид, балчир нярайн өлгийд дураараа тонгочиж байсан амьдралынхаа тэр нэгэн үеийг одоо эргэн санахад ил тод байна. Эхийн минь үнэлж баршгүй ивээл, эгч дүүсийн минь хосгүй хайр, хэсэж тоглосон ой хээр, хэрж зугаалсан уул тал, тордож янзалсан хүүхэлдэй, түүж цуглуулсан цэцэг, эд бүхнийг санахад юутай сайхан бэ! Өгүүлж үнэхээр эс барна.

	Амьдарна гэдэг ердөө унтаж эрхлэх, ууж идэхийн нэр юм шиг байж. Зарим нэг зүйлийг нь санахад одоо ч гэсэн агшин зуурын боловч зүрхийг минь догдлуулж сэтгэлийг минь тэжээх шиг болох юм. Эрин цаг гэдэг маань харвасан сум шиг өнгөрчихжээ. Хэдийдээ ч яагаад ч юм саяхны тэр юмс маань бүр эрт урьдын өнгөрсөн улирсан юм болчихсоныг үнэндээ би сайн хэлж чадахгүй байна.

	Ер нь тэгээд юунаас болж амьдралын зарим нэгэн тохиолдол тэр чигээрээ бөөн хар үүл болон хоцорчихдог юм бэ?

	Тийм ээ: Би санаж байна. Наадаж эрхэлсээр байтал нэг мэдэхэд гэнэхэн томоогүй хүүхэд гэдэг нэр маань гээгдэж, хэрсүү томчуудын эгнээнд гишгэм гишгэмээр хөл тавьсан байлаа. Харцанд минь халил залуугийн оч гялалзаж, зовхинд минь зовж халирахуйн маяг бүрдчихсэн байжээ. Хэдийгээр хэлбэр царайнд минь хэв маяг орсон байлаа ч гэсэн хэрэг явдлын уг учрыг ойлгоно гэдэг бас яагаа ч үгүй байсан нь үнээн.

	Хоосон ядуу боловч хоёр биеэ зөвхөн хооллон амиа борлуулаад л ээжтэйгээ хоёулаа амьдарч байв. Харин сүүлийн хэд хоногоос гай учирчхаад хайрт хөөрхий ээж минь нэг их зовж байх шиг харагдах болж билээ.

	Хааяа тосгоны ахлагчийнд, хааяа хажуу айлаараа орж гарах нь олшров. Баргар царай, доголон нулимстай буцаж ирдгийг нь хараад элэг эмтэрч дотроо өрөвдөнө. Яасан юм бол доо, муу ээж минь? гэж хий л сэтгэл зовно. Учир тухайг нь хааяа асуувч хариу үл дуугарна. Дуугарч гэмээж нь «Чамд ямар хамаатай юм бэ?» гээд уцаарлана. Гэвч эжийн минь тэр их зүдүүр зовлонгийн гагцхүү учир нь намайг л нэг юмтай толгой холбоё гэж байсан нь хожим хойно надад мэдэгдэж билээ.

	Хурим...

	Би энэ үгийг ээжийн амнаас сонсоод амандаа ахин ахин давтахад алс хожмын тухайд хачин сонин ч юм шиг, аль нэгэн зүйл урд минь харагдах ч шиг болдог байж билээ.

	Хаа яваа нь ч бүү мэд, далдын тэр нэг хүний төлөө зүрх сэтгэлд минь дотночлон бишрэхүйн бэлгэ тэмдэг бүрдэв.

	«Хурим» гэдэг үгийг би урьд өмнө бишгүйдээ л сонсож байсан нь лавтай. Гэвч энэ үг яг над тулаад ирэхээрээ хэзээ ч байгаагүй шал өөр маш ариун агуулгаар зүрхэнд минь амтагдлаа. Манайх угаасаа ядуу даржин айл байсан болохоор намайг нэг юмтай толгой холбуулах шиг тийм хүнд нүсэр юм бидэнд байсангүй. Эрвийх дэрвийхээрээ оролдоод цөхрөнгөө барж горьдлого тасарсан хөөрхий муу ээж минь л маш их зүдэрсэн. Эцсийн бүлэгт түүнд бурхандаа залбиран даатгахаас өөр ямар ч арга сүвгүй болж таг яг болов. Үе үе намайг хараад л уртаар санаа алдана. Би ч яах вэ дээ, дэмий л нүд халтирч зүрх шимшрэхээс цааш юмгүй. Гэвч сүүл сүүлдээ «Хурим» гэж бодохоос надад нэг л жигтэй совин орж, ирээдүйн тэр амьдрал нүдний урдуур жирэлзэн өнгөрөх шиг болно... Яагаад ч тэгдэг байсан юм бэ? Зүүд мэт тэр мөрөөдөл маань мөдхөн нэгэн цагт бүтнэ гэдэгт би мөн ч их итгэдэг байж. Яаж мэдэх вэ. Ямар ч сайхан юм болчихыг...

	Үнэнийг хэлэхэд би өнгө зүсээр тийм ч дорой байгаагүй. Царай зүсээ гайхуулж омог бардам зан гаргадаг явдал ч надад бас байдаг байлаа. Үнэлж баршгүй тэр их хишгийг хайрласан уран гоогийн тэнгэр чамд ч мөн талархдаг байлаа. Чухам одоо гээд яривал, тийнхүү уран гоогийн тэнгэр над заларсан чигээрээ эсэхийг даанч хэлж чадах юм алга. Юу гэвэл хардаг үздэг хамаг бүхнээ харьд өргөөд тавьчихсан шүү дээ. Гэвч хорвоо намайг харж байгаа. Тийм ээ, харах нь ч харж байгаа. Гэвч өнөөгийн хорвоо бол өнгө мөнгийг нь л харахаас биш үнэн чанарыг харж чадахгүй. Энэ тухайд би өөрөө өөрийгөө «Заяагүй амьтан, хохь чинь» гэхээс өөр юу гэхэв дээ.

	Нэлээд хэд хоногийн дараа... нэгэн өдөр тосгоны өвгөн тахилч тосгон даяар нэртэй цуутай хоёр гурван ихсийн хамтаар манайд морилон ирэв. Би эрд гараагүй эмнэг залуухан байсан учир эр болгоны хараанд өртөхгүйг бодсон юм. Хөшигний цаагуур гүйн ороод тэдний яриаг чагнаж билээ. Ээж, тахилч хоёрын яриа сайн дуулдаж өгсөнгүй. Чухам юу ярьсныг бүү мэд. Тэднийг явсны дараагаар ээж минь мөнгөөр дүүрсэн хоёр том гэгчийн хэтэвч авчраад шүүгээ рүүгээ хийхэд нь би бүр мэл хөхөрч цэл гайхав. Гэвч ээж минь хэчнээн их баяртай байсныг нь хэлэх юун. Ээ дээ, хоосон ядуугийн харгаа гэдэг үү...

	Тэр өдрөөс хойш яагаад ч тэгсэн юм бэ, бүү мэд. Надад нэг л ёргүй юм санагддаг болчхож билээ.

	Хэдийгээр бүхий л юм надаас нууц далд байлаа ч гэсэн бүх юмны учир явдлыг би нэгд нэггүй ухаарна. Тийнхүү зүрхэнд минь харвасан хар муу ёр, хожмын нэг өдөр ямар янзаар туурсныг би өгүүлье.

	 

	ХОЁР

	Санаанд тод байна. Үүдэнд минь цоорын эгшиг жингэнэсэн нэгэн өдөр чимсэн асрын доор бид хоёулаа галын тахилга хийлгэж авгай, нөхрийн ариун тангараг өргөж билээ. Сиймхий унжлагын цаанаас сэмхэн гэгчээр амилсан тэр тэнгэрийн дүрийг би ч мөн байн байн харахад амьд яваагийн минь хэрэг ёстой л бүтэж байх шиг санагдаж байсан.

	Ай даа, мөн ч сайхан залуу байна даа? гэхээс л цааш би сүүмгэр зулын гэгээнд өөдтэй сайн харж чадаагүй. Гэхдээ л сэтгэлд минь таалагдаж байсан нь яриангүй. 

	Хуримын дараах өдөр...

	Шөнөжингөө сэрүүн хоносон учир би хэсэг зуур зүүрмэглэжээ. Гэнэтхэн ээжийнхээ уйлан цорхирох дуу чимээгээр би цочин сэрэв. Энэ чинь юу болчихдог билээ гээд дотор минь палхийгээд явчхав. Гүйн хүрээд хөшигний завсраар харвал юу болсон нь гүйцэд мэдэгдэхгүй хамаг амьтан хашаанд хуйлран зогсчхож. Ээж маань дунд нь ганцаараа уйлж сууна. Үглэж дуулж, уйлж хайлж байгаагаас нь сонсвол харин миний өнөө амилсан тэнгэр маань мэлмий муутай юм гэнэ. Аяа хөөрхий зайлуул... үгүй одоо яая гэхэв дээ. Амь нас нь л өлзийтэй байгаасай... гэж амандаа шивнэхээс цааш яах ч учраа би үнэндээ ололгүй, би орон дээрээ баахан нам гүм суув. Нэг мэдэхэд аман дотроо «Үнэн гэж үү? Тэр маань нүд муутай гэж үү?» гэж ярьж суув.

	Шал худлаа. Яагаад ч үнэмшихгүй. Урьд шөнөжингөө л орчлонд байхгүй гялалзсан хар нүд мэлтгэнүүлсэн шүү дээ. Тийм сайхан нүд хараагүй байх гэж үү? Тийм сайхан нүд үү? Үгүй тэр чинь мэлтгэнэсэн хар нүдээрээ миний өөдөөс урьд шөнөжингөө л хар аа биз дээ? Хуурч барьчихын зав тух ч ердөө амжих болоогүй. Энэ улс лав худал цуу үгэнд солиорч байгаа бололтой. Хааяа хааяа иймэрхүү юм болж л байдаг. Үгүй, гэвч ... үгүй тэр чинь үнэхээр тийм бол... бол... юу ч харахгүй шүү дээ. Адаглаж намайг, царай зүсийг минь ч харж чадахгүй... Аяа. Хувь зохиол чи юунд ийм хатуу тоглоомоор тоглож байна вэ? Намайг нүдтэй байлгахын оронд түүнийг минь нүдтэй байлгах нь яав даа гэж бодох тусам хоёр нүдэнд минь өөрийн эрхгүй нулимс бүрхэж билээ. Алгаараа нүүрээ таглан орон дээрээ таг хэвтэж орхив. Сэтгэл үймэрсэн гэдэг ч жигтэйхэн.

	Цагаан өнгийн бүсээр нүүрээ даран боосон нэгэн эмэгтэй над руу алхлан ирж явав. Ойртоод ирэхэд нь Гандари дагина байна гэдгийг би танив. Духыг минь гараараа илбэн байж ялдам зөөлөн дуугаар над хандаж: «Чи намайг харахгүй юу, миний мөрөөр яв. Гэмгүй, зүгээр» гэж зөвлөв. Би сэрээд ийш тийшээ харав. Юу ч үл харагдав. Үдшийн бүрэг гэрэлд тасалгааны юмс бүрэг бараг харагдана.

	Гадаа хашаанд одоо болтол яриа шуугиан дэгдсэн хэвээр л байв. Чухам үнэнийг хэлэхэд тэрхүү өдрийн зүүд л амьдралын минь замыг гэрэлтүүлж өгсөн юм даа.

	 

	ГУРАВ

	Бас санагдаж байна...

	Тэр өдөр ээж минь намайг хэний хүү хэнд боловч өгч явуулахгүйг хатуу шийдэн амлаж байж билээ. Тэгэхэд нь би ичиж байх, эмээж зовохыг өчүүхэн ч юманд эс бодон ээжийгээ элдвээр аргадан эртэй минь хамт хадмынх руу явуулж өгөхийг үнэн голоосоо гуйсан. Намайг тэгж байхыг хараад хуримд залагдсан хамаг л харчуул, хүүхнүүд «ичих нүүрэндээ илэг наасан яасан амьтан бэ, эрийн дон туссан юм» гэхчлэн хэлэх, хэлэхгүйн муугаар хэлж зэмлэцгээснийг нь яана. Гэвч би тэр бүхнийг хумсын чинээн ч юманд үл тоов. Тэд бүхний шоолж сэжиглэх, ёжилж доромжлохыг хар толгойдоо үүрч зөрүүд ганц толгой хадмынх руугаа одсон минь тэр билээ.

	Анхны өдрүүдэд «би болдог замдаа ч оржээ» гэж бодох боллоо. Тэр нэгэн өдрийн зүүдний баларшгүй мөнх сургаал зүрхэнд минь шигдэн эр нөхөртөө чин үнэнч байхын цорын ганц зоригоор амьдралыг минь залуурдсан юм.

	 

	ДӨРӨВ

	Эр нөхөр минь жигтэйхэн сайхан хүн байсан. Зүс царайнаасаа илүү зүрх сэтгэлийг нь яана гээч. Хараа муутай ч гэсэн хамаг л юмыг харсан юм шиг үл анддаг, хосгүй сайхан ид шид түүнд байлаа. Төгрөг сар шиг цагаан царайнд нь дүрэлзэн гялалзагч хоёр нүдийг нь хэн боловч хараад анхандаа нүд муутай гэж хэлж яасан ч эс чадна. Түүнийгээ нүд муутай гэж гуних гутах юм над зайн төдий ч алга байв. Өдөр шөнийн дөрвөн цагийн эргэлтэд би түүнийхээ дэргэдээс үл холдоно. Дэргэд нь суугаад түүнийгээ харж байхаас илүү тийм сайхан жаргал ердөө ч үгүй байж. Гачигдаж дутагдахын зовлонгүй, гадаа гэртгүй зарц шивэгчнээр хүрээлүүлсэн ийм тансаг ордны дотор би гэдэг чинь ёстой л нэг эрх дагина, эзэн хатан болов. Эзэн, зарцгүй цөм намайг гэж амиа тавина. Би ч тэдэнд чадах ядахаараа сайн байдаг байлаа.

	Хар хүн маань над туйлаас хайртай байж. Хааяа заримдаа гуниглан өгүүлэхдээ,

	«Мина минь! Чи юунд ингэж хайран сайхан амьдралаа над мэтийн сохортой зууралдан үрж байна вэ? Үнэндээ гэхэд, над чамтай гэрлэх тийм эрх байсан уу даа?» гэдэг байв. Тэгэхэд нь түүнийг битгий ингэж ярь гээд тэр доор нь дургүйцэн зогсоодог сон. Түүгээр ч барахгүй, үүнээс хойш түүнээс цааш ийм үг ахин амнаасаа хэзээ ч унагахгүй байхыг тангарагла гэж чөлөө завгүй шаардахад тэр маань томоогүй хүүхэд шиг зогсож байгаад л тангараг өргөнө.

	Амьдралын хуудаснууд ээлж дараалан эргэсээр л байв. Тэгээд цаашаа юу болсон гэж санана?..

	Нэг өдөр оройхон...

	Би хуучнаараа л түүнд шинэ ирсэн сонин уншиж өгөөд сууж байв. Тэгтэл тэр маань гэнэтхэн миний гараас сониныг шүүрч аваад хол гэгч нь чулуудчихав. Тэгээд намайг элгэндээ чанга гэгчээр тэврэн наагаад тэсэж ядсан их хайраар өгүүлрүүн:

	— Мина минь! Би хүнээс дууллаа. Чи жигтэйхэн их гоё гэнэ. Аяа нэгхэн агшин боловч би чамайгаа ганцхан удаа харж авах тийм аз завшааныг надад миний энэ ширгэсэн хар ухархай олгодог ч болоосой. Мина минь, чиний гар хөл, бие махбод чинь ийм эвтэй зөөлөн байгаа юм чинь, хэрэв харвал зүс царай чинь ямар гоё цэвэрхэн бол. Би яах вэ? Энэ хүмүүсийн ярьж байгаа шиг чи тийм тормолзсон сайхан хар нүдтэй юм уу? Чи хэлээч, Мина минь, үнэнээ хэлээч? Чи тийм гоё юм уу? гэж асуугаад солиорч байгаа юм шиг нүүрийг минь, нүдийг минь, үсийг минь, чихийг минь илэн тэмтэрч нулимсан урсгалаараа өврийг минь ус хийгээд тавьчихаж билээ. Ингэхийг нь хараад би ч өөрийн эрхгүй асгаруулав.

	Энэчлэн хожмын нэг өдөр бас өгүүлрүүн:

	— Мина минь, олон түмэн чамайг сохор доголон нөхөртэй юм гэж ярилцахад чамд лав эвгүй санагдаж, ичдэг байлгүй. Мина минь яг үнэнийг хэлэхэд би чамтай гэрлэх ямар ч эрхгүй хүн шүү. Чамайг аль нэгэн хэргээр түр боловч гадагшаа гарахад чинь бүхий л юм эзгүй хоосон болоод явчих шиг болох юм. Би ямар их хайртай байдгийг минь чи итгэж үнэмшдэг үү? гэж асуусан удаа бий.

	Би догдолсон зүрхээ даран байж, 

	— Чи юу ярьж байна вэ. Чухам үнэнийг яг хэлэхэд, чи юм харж чадахгүй байгаа үедээ намайг ямар их янаг энхрийллээр хайрлаж чаддаг байгаа вэ, лав тийм хайраар хэрэв чи минь нүдтэй байсан сан бол намайг яагаад ч гэсэн тэгж хайрлаж чадахгүй байсан байх гэж би дотроо бодож явдаг юм шүү. Чи үнэмшвэл би чамтай толгой холбосон хувь заяандаа бахархаж байдаг юм гэж хариулахад тэр маань нэг их санаа алдаж байж билээ. Гэвч миний хариултаас сэтгэл нь ханасан байдал царайнд нь илхэн тодорч байв. Тун их баярласан даа тэр!

	Сэтгэлийнхээ үгсийг ярилцаж суусан тэр сайхан тэнэгэр өдрүүдийг одоо эргэн санахад хий дэмий л зүрх шимшрүүлэн хацар услахаас цааш юм алга...

	 

	ТАВ

	Гурван жил гэдэг чинь нүд ирмэхийн зуургүй өнгөрлөө.

	Нэгэн орой би сүмд очоод эргэж ирэв. Тосгоныхны албан амины явдлыг нааш цааш нь залгуулж байдаг өвгөн түшмэл манай гадаа сууж харагдав. Миний барааг хармагцаа яаруу тэвдүү ухасхийн боссоныг нь бодвол лав л намайг хүлээж байсан бололтой. Миний өөдөөс тосон ирэв. Би дороо зогсов. Жигтэйхэн яарсан байдалтайгаар

	«Бэргэнтэн минь, бидний наран гарчээ. Би өнөөдөр нэг жигтэйхэн сонин юм дуулаад ум хумгүй л наашаа ирлээ. Сонин гэж сонион. Яг бурам гэж мэд!» гэж хэлээд цааш нь ярихыг сонсвол баруун орноос нэг их нэртэй цуутай доктор Варанасид хотод ирсэн гэнэ. Зөвхөн л нүд эмчилдэг юм гэнэ. Нүдэндээ ч бүр боловсорч гүйцсэн хүн юм байх аа гэв. Аяа, би тийм үг сонсож баярласандаа бараг л дэмий гүйх шахаж билээ. Би тэр дороо өвгөн түшмэлийн хөлд сөгдөн унаж Варанаси хотод очоод тэр эмчийг шалавхан залаад ирээч гэж шамдан гуйв. Мөнгө төгрөгийн тухайд бол бодох юм юу ч байхгүй шүү. Бид үүнийгээ л нүд оруулж авбал хөрөнгө хогшил, хайрлах юм ердөө ч байхгүй гэж би түүнд дахин сануулж билээ. Тэр докторыг ийш тийшээ явчих вий гэхээс айдас хүрч, би түшмэлийг явж өгөөч, гэж зогсоо зайгүй шалгаав. Өвгөн түшмэл маань маргааш нь явахаар яг таг шийдсэн боловч гэнэт нэг юм бодсон байдалтай таг дуугүй сууж байгаад гэр лүүгээ яваад өгсөн.

	Нэг мэдсэн чинь бүр шөнө болсон байв. Би хувцсаа ч солилгүй тэрнийхээ өрөөнд гүйсээр оров. Тэр маань, баярласандаа дороо цовхорч чарлаж уухайлах шахан.

	— Нээрээ гэж үү? Мина минь. Ийм юм гэж байж болох хэрэг үү? Үгүй би үнэмшихгүй байна. Мина минь, чухамдаа гэхэд миний нүдтэй болоод орчлонгийн сонин сайхан юмсыг харна гэдэг ч яамай. Хамгийн гол нь хайрт чамайгаа би чинь ганцхан удаа ч болсон хараад авбал гүйцэх нь тэр. Тэгээд хэзээ ирэх юм бэ тэр эмч чинь? Аяа, Мина минь, хэрэв тэр чинь намайг нүд оруулчихвал яана, яасан сайхан бэ гэж хэлсэн юм.

	Тэр шөнөжингөө бид хоёр энэ явдлын тухай ярилцаад нойргүй хоносон. Ярилцаж суухад тэр маань заримдаа хараатай болчихсон юм шиг санагдаж байсан. Нойр ч ердөө хүрэхгүй байв. Тэрний маань баярлаж байсныг юу гэж санана... Түүнийгээ баярлаж байгааг нь хараад миний дотор ч бүр далай баян болсон юм. Тийм их баяр хөөр тэгж их амархан мартагдах байсан юм гэж үү?

	 

	ЗУРГАА

	Хоёр хоногийн дараа эмч ирэв. Баярлахад ч ёстой хэлэх юм үлдсэнгүй. Өвгөн түшмэл хүрч ирэнгүүтээ л миний чихэнд аминчлан

	— За даа, сайн бодоорой, бэргэнтэн минь. Их л өр төлөөстэй юм шиг байна шүү гэж шивнэж билээ. Би тэгэхэд нь,

	— Зовох юм байхгүй ах минь. Та бод л доо, нүднээс илүү үнэтэй юм гэж байх уу даа гэж хариулав. 

	Өвгөн цааш юу ч дуугаралгүй босоод явав. Гэвч маргааш нь эмч үзлэг шалгалтаа хийж дуусаад «төрөхөөс сохор хүнд эмчилгээ хийнэ гэдэг хамгийн боломжгүй зүйл байдаг юм» гэж хэлэхэд нь цөм шалхийгээд явчхав. 

	Тэр маань чичиргэнэсэн хоолойгоор

	— Тэгээд эмч минь надад хараа орно гэдэг бүр байхгүй хэрэг үү? Үнэнийг нь нуулгүй хэлээч? Ямар ч арга алга уу? гээд өрөвдөлтэй байдал гаргаж хоёр хацар дээгүүр нь нулимсан хэлхээ бөмбөрч билээ. Миний урам ч бүр хугарч гүйцэв. Тэгээд доктор маань өгүүлрүүн:

	— Үгүй, эрхэм хүн Шармаа, та миний хэлж байгаа үгийг сайн ойлгох хэрэгтэй. Би, төрөлхийн сохор хүнд ерөөсөө эмчилгээ байдаггүй гэж байгаа юм биш, би өөрөө төрөлхийн сохор нэлээд хүнд нүд оруулсан толгой байна. Гэвч үүнд ганцхан л аюултай юм байдаг юм... гээд үгээ тасалж орхив. Энэ үгийг сонсмогц зүрхэнд минь дахин горьдлогын гэрэл тусаж

	— Доктор минь, хэлчхээч? Тэр хэцүү юм чинь юу вэ? гэж би хашхирах шахам асуув.

	Доктор баахан түгдэрсхийж байснаа

	— Ийм юманд ч эрүүл хүний хоёр нүд л хэрэгтэй байдаг юм даа гэж хариулав.

	— Ийм юм хаанаас олдох вэ дээ гэж цөхөрсөн байдалтай өгүүлээд урт гэгчээр санаа алдав.

	Хэсэг зуур тасалгаа дүн пад болж орхив. Түшмэл доктортой хамт гараад явчхав. Баахан азнатал, би түүнийхээ өрөвдөлтэй царайг дэмий л гөлөрч зогсов. Гэвч эцэст нь миний дотор ганцхан зориг цогцлон орж ирэв. Би тэндээс гарав.

	Мөн тэр орой...

	Өвгөн түшмэл манайхаар ирж надад «Одоо юу ийх вэ, мөнгө зөнг нь төлөөд энэ докторыг шалавхан буцаачихыг бод» гэж зөвлөв. Тэгэхэд нь би тэс зөрж

	— Үгүй ах минь, ингэхгүй. Та дуугүйхэн тэр эмчид очоод ингэж хэлээд аль. Эмчлэх багаж хэрэглэлээ бэлтгэ. Би нүдээ өгөхөд бэлхэн байна гэж шуудхан хэлүүллээ. Миний үгийг сонсоод учраа олохгүй балмагдсан хөөрхий өвгөн түшмэл.

	— Юу гэсэн үг вэ, хүү минь болдоггүй юм гэж намайг болиулах гэж зүсэн бүрийн сайн муу үгээр ихэд ятгалаа. Уйлж ч үзэж, гуйж ч үзэв. Гэвч би зорьсондоо шантаршгүй зогсов. Хэрэг явдал нэгэнт ийм болж байгааг хүмүүс дорхноо анзаарч авав. Хөгшин залуу, зарц шивэгчингүй цөм намайг хорьж эхлэв. Гэвч би тэдэнд эзэгтэйн хувиар, энэ явдлыг хар хүнд хэрхэвч дуулгаж болохгүй гэдгийг хатуу тулгав. Намайг гэхээр амиа тавьдаг хөгшин муу хадам маань ч майжганан гүйж ирээд

	— Ээ бурхан минь, чи минь яах гэж байна. Хүү минь энэ хоосон хорвоод чинь иймэрхүү юмаар үйл бүтнэ гэж байдаггүй хэрэг. Амьдралаа битгий үрчих, хүү минь. Нүд, чих гэдэг чинь тийм хямдхан эд биш. Жаахан бодно байгаа, хүү минь гэж өгүүлэхдээ, намайг хайрлаад бүр уурлачихсан байсныг яана гээч. Бусад эх дүүс бултаараа өвгөн хадмын үгийг өргөн дэмжиж намайг зэмлэн буруушааж хайрласан тэвдсэн нүд бүхэн л над дээр онилсон байж билээ. Үнэндээ тэд бүхний хэлж ярьсан бүхэн, гагцхүү намайг л гэж байсан нь яах аргагүй зөв боловч гөжүү хар толгой, би яах вэ дээ бас л гөжиж зөрөөд л тэднийгээ инээдэм наадмаар дүйвүүлэн өнгөрүүлсэн. Харин ч тэдний үгийг сонсох тусам улам зориг орж сэтгэл шулуудав. Тэр үед тэнэг толгойд тэгэхээс өөр сайхан юм ердөө ч байхгүй юм шиг байж дээ. Тэгээд за яах вэ, хожим хойч дурсан санана биз гэж яг таг шийдсээн.

	Эмч анхандаа баахан дургүйцэв. Гэвч эцэстээ аргагүй зөвшөөрөв.

	 

	ДОЛОО

	Аа тийм, тэр өглөө шиг тийм сайхан өглөө над хэзээ ч тохиолдож байгаагүй шиг санагдаж байна. Гүн нойрны хундагыг гүйцтэл сорж тавьчхаад манхайтал цайсан үүрийн шар гэгээ өөдлөн босохуйн жүнзийг дэвшүүлэн өргөж, орчлон хорвоог сэрээлээ. Хань болсон нөхөр минь гүн нойроо амталсаар л байв. Би сэмхэн гэгч босоод гадагшаа гарч одлоо.

	Найр наадамд очих гэж хөөрөөд чимэг зүүлтээ нөмөрсөн ганган тансаг авгай шиг чийглэг сэрүүн нам гүмийн дунд «За одоо нэг сайн харж ав» гэж байгаа юм шиг орчлон хорвоо хамаг бүхийгээ миний өмнө дэлгэн угтах шиг боллоо. Дөрвөн зүг, найман зовхисыг эргүүлэн тойрууланхан харсан авч сэтгэл ер эс ханана. Тордон янзалдаг зүлэг ногоо, услан тэжээдэг цэцэг навчис урьдаасаа улам ч гоё болчихсон юм шиг. Орон байшингийн маань ширхэг туйпуу хүртэл хайрыг минь татан хараад л баймаар санагдав. Чамин ганган чимэг зүүлт, өмсдөг хээнцэр хувцас хунар, засаж төхөөрсөн өрөө тасалгаа, тааруулж тавьсан эд хогшил, чимж өлгөсөн зураг хөрөг, зүсэн бүрийн юмсаа тал талаас нь ахин ахин харавч сэтгэл огтхон ч ханахгүй байв. «Өнөөдөр, зөвхөн өнөөдөр... үүнээс хойш түүнээс цааш чи намайг хэзээ ч дахин харахгүй шүү дээ» гэж юм бүхэн л шивнэх шиг болов. Орчлонгийн гоё үзэсгэлэнг хэзээ ч арилж баларшгүйгээр хуулж буулгаад авъя гэсэн шунаг хүслээр тэр өглөө сэтгэл минь догдолж байсаан. Тохиолдлоор, мөн яг тэр өдөр түмэн олноосоо цойлон тасарч орь ганцын төлөөнөө бие сэтгэлээ зориулан өргөсний минь яг наймдах жил байсан юм. Хадам эцэг минь байн байн ирж унд шингээ уухыг дахин гуйсан боловч эцгээ үзээд хөөрсөн хүүхэд шиг ууж идэхийн дур ч чухамдаа алга байлаа. Ямар ч зорилгогүй хий дэмий ийш тийшээ холхино. Заримдаа нэг юм руу бүр таг гөлөрчихсөн байна. Заримдаа ч ... үд өнгөртөл иймэрхүү байдалтайгаар цагийг нөхцөөв. Алтан шаргал наран баруулах тусам алд биеийн минь сэтгэл, улам уужирна. Үд өнгөртөл би түүнийхээ дэргэд ердөө очсонгүй. Яагаад гэвэл... Хэрэв яаж мэдэх вэ, түүнийгээ харахлаар зүрхэлсэн зориг минь шантарчих ч юм бил үү гэж өөрийгөө хардаж байв. Гэвч яагаад тэгснээ бас сайн мэдэхгүй байна. Үдээс хойш би түүнийхээ дэргэдээс өчүүхэн ч холдоогүй билээ. «Юмыг яаж мэдэх вэ, оролдоод үзье» гэсэн шүү гэж би түүндээ ярихад тэр маань мөн л урам орж сэтгэл нь сэргэж билээ. Тэгэхэд миний зүрх, ёстой чулуу байжээ. Орой нь би хоол ундаа сүүлчийн удаа нүдээрээ харж байгаад ханатал цадтал идэж авав. Биедээ таарсан гоёл чимэглэлээ нэгэн удаа бүрэн зүүж толины өмнө очиж өөрийгөө ар өврөөсөө ажив. Оройн есөн цаг болов. Эмчийн дуудсан ёсоор засаж бэлдсэн өрөөнд нь очихоор би өрөөнөөсөө гарсаан.

	Маргааш нь... 

	Тийм ээ,  маргаашаас нь миний хувьд, зөвхөн л миний хувьд энэ хорвоо хав харанхуй үлдлээ. Өөр юм юу ч үлдсэнгүй. Үүрдийн унтлагад живсэн хав харанхуй ертөнц л надад хоцров.

	 

	НАЙМ

	Хорин нэгдэх хоног дээрээ хар хүний минь нүдний боолтыг тайлжээ. Хамгийн түрүүнд намайгаа хараад хайрлаж өрөвдөхдөө тэр маань харин хүүхэд шиг эхэр татан уйлж билээ. Сэтгэлийг нь тайтгаруулах гэж би түүнийгээ янз бүрээр аргадав. Тэгэхэд миний үг түүний чихэнд эс өртөж байсан нь одоо санахад ив илхэн байна. Хайраар бялхсан хань нөхрийнхөө үгийг сонсож суухаас илүү тийм сайхан жаргал хаа байх вэ. Би л үнэн сэтгэлээ түүндээ ойлгуулж чадвал хань нөхөр минь хариу төлөөсийг минь яагаад ч болов цэн фун алдуулахгүй гэдэгт би итгэж байсан юм. Тэр үед ямар сайхан юм бодогдож байсныг одоо энд нуршаад ч яах вэ дээ. Үнэндээ гэхэд эхний хэдэн сард тэр маань миний дэргэдээс ганц гишгэм ч холдоогүй. Үзэж харсан юм бүхнээ нэгд нэггүй дүрслэн өгүүлж ярихад нь муухан нүдээр харснаас дээр ухагддаг байлаа. Ертөнцийг харж байгаа нүднийхээ жаргалыг надтайгаа тэгш хуваалцах гэж аргаа бардаг нь ил байсан. Хайрын дөлгөөн харцаараа ханиа гэсэн намайгаа ширтэхдээ ханаж цадахын бараа хардаггүй байсан нь над ойлгогдож байсан юм. Хааяа заримдаа ухуулсан ухархайд минь тас хар саравч зүүчхээд, үнэтэй цэнтэй гоё ганган хувцас хунар өмсгөөд эргүүлэн тойруулан харж харж: «Мина минь, яасан гоё вэ, саравч хийчихээр нүд чинь ердөө мэдэгдэхгүй байна шүү. Хэрэв чи минь өөрийгөө ингээд сүйд хийчхээгүй сэн бол чи бид хоёр хэчнээн сайхан жаргалтай амьдрах байсан бэ. Чи минь даанч яав даа» гэдэг байж билээ.

	Тэр сайхан үгсийг сонсоод «Би нүдээр яах вэ дээ, намайг л үүрд хайрлах нүд нөхөрт минь бийгээс цааш» гэж би боддог байжээ. Тэр маань миний дэргэдээс өчүүхэн ч үл холдон намайг л хөөртэй зугаатай байлгахыг хичээж сууна. Миний зангасан зүгт хаашаа ч хөдлөхдөө тэр минь ямагт бэлхэн байна. 

	Гэвч... 

	Аяа хөөрхий зайлуул даа...

	Юу болсон гэж санаж байна. Хоног сар улирах тусам хань нөхрийн минь сэтгэл хувирч эхлэв. Алгуурлан удах тусам байргашин холхих нь ихдэж байн байн гадагш дотогшоо явдаг болж ирэв. Ганц нэгэн нөхөр найзтай ч болоод ирэв. Ер нь тэгээд нэг үгээр хэлэхэд орчлонгийн бугуйлд оосорлогдож намайг гэх сэтгэл нь аяндаа шолбойн урсаж өдөртөө үзэгдэх нь ч тоотой болж ирэв. Би анхандаа эр хүнд чинь гадагш дотогш гарч гүйж хөөцөлдөх ажил алба байлгүй яах вэ гэж боддог байлаа. Гэвч энэ байдал нь эцсийн бүлэгт улам гүнзгийрч элэггүйхэн байдал гаргах болсныг нь мэдээд ирэхлээр арга буюу сэтгэлд минь элдэв бусын юм бодогдож, үймэрч бачимддаг боллоо. Хэдийгээр надтай уулзах болгондоо «Мина минь, би чинийхээ ачийг яаж хариулна даа» гэж ярьдаг нь хэвээрээ байсан боловч цаанаасаа л нэг хүйтэн цэвдэг болчихлоо. Тэгээд түүний үгэнд үнэн голын аяс сонстохоо больж зохиомол үнэр ханхлах болов. Ийм байдлын дунд сэтгэл минь үнэхээр бачимдан үймэрч үл итгэхүйн сэжиг төрж ирэв. Одоо тэр, миний дэргэд хааяа нэг хавьтахдаа санаа нь гэхэд л аюулт араатны амнаас аргыг нь олж байгаад л яасхийгээд л нэг мултаръя даа гээд зүдэрч байгаа амьтан шиг л байдаг болов. Түүгээр ч үл барам заримдаа «хайран сайхан нүдээ би алдаж орхив уу даа» гэж гомдож гэмших өдөр ч байдаг боллоо. Гэвч энэ нь нөхөж болшгүй алдаа байсан болохоор яана гэхэв дээ. Амьдралд минь эцсийн бүлэгт гэгээгүй харанхуй, гэмшил халаглалаас өөр юм над өчүүхэн ч үлдсэнгүй.

	Нэгэн өдөр өвгөн түшмэл манайд ирж над аминчлан 

	— Бэргэнтэн минь, хэцүү хэцүү юм ч болох нь ээ. Цаадхын чинь зан авир өдрөөс өдөрт биш болоод байна. Бидний үг ч түүнд нохой хуцсанаас долоон дор болж гүйцлээ. Юу л гэсэн бүхний маань дандаа урвуу хөрвүүгээр ухах юм. Энэ жил саяхан л долоон мянгаар нэг тэрэг авсан. Одоо болоход түүнийгээ зарж үрэх л болчхож. Ай даа, хөөрхий зайлуул, иймэрхүү ёозоор цаашаа явбал ч бид гуйлгын гурван уут тосож гудамж элээх цаг даанч их холгүй болж байна шүү хүү минь гэж ярив.

	Тэгэхэд нь би

	— Жаажаа минь, одоо ч ёстой хувь учрал мэдэх хэрэг болжээ. Түүний яаж байгааг би бас ойлгохоо больчхоод байна гэсэнд, түшмэл,

	— «Та одоо нэг сайн учирлаж яриад үзвэл яана даа» гэхэд нь би

	— Юу ч гэхэв дээ, ах минь, таны санаж байгаа шиг одоо би түүнийг тэгж ухуулж ярьдаг цаг өнгөрөөд байна шүү. Түүний байж байгаа байдлыг нь бодохоос л ёстой гол харлах юм. Түүнийг яаж засаж авах учраа би бүр олохыг больсоон гэж хариулсан даа. 

	Иймэрхүү жаал зугаа юм ярьж суугаад өвгөн маань арга нь тасарсан маягтай гараад явлаа. Тэрхүү яриа сэтгэлийн минь зовлонг улам балчигт унагаж ирээдүйн аймшигт хар үүл намайг бүрхэн хучив. Яах ийх учраа ч чухамдаа олохыг больж эхлэв. Бурхан тэнгэр миний хувь заяаг надаас алгуураар булааж талснаас хойш над зовлонт мөчсийг шаналан өнгөрүүлэхээс өөр юу ч эс үлдлээ.

	Нэг өдөр би түүнтэй уулзахдаа айлгасан маягтай хэдэн үг хэлэх гэж оролдож үзэв. Гэвч эцэстээ би ямар хариутай хоцров оо гэвэл, яах вэ дээ, «Эмст эрсийн ажил ямар пад байгаа юм бэ. Юу ч мэдэхгүй байж бас заавардах санаатай. Би чинь буруу зөвөө ойлгохгүй балчир хүүхэд биш» гэдэг л ширүүн үг л дуулсан. Харин тэгэхдээ хүйтэн сэтгэлээ нуух гэж оролдож байсан нь над их юм бодогдуулсан даа.

	 

	ЕС

	Маргаашаас нь үнэндээ сэтгэл үймрээд тэнд тогтож суухын аргагүй болов. Би шалтаг эрж ядан, «Ээж минь ирээч гэж хэлүүлсэн байна. Би нэг хэдэн өдөр яваад ирэх үү?» гэж түүнээс асуусан чинь тэр маань бүүр их уриалгахнаар зөвшөөрөв. Тэр чухам ойлгосон бол би ч мөн тэндээс шалавхан холдож зайлах нь дээр юм шиг утгатай хэдэн үг цухуйлгалаа. Одоо бодоход, би тэгэхэд л бүр нүдний булай болж гүйцсэн юм байна билээ дээ.

	Би ээжийндээ эргэж ирлээ.

	Эхийн минь рашаан болсон ивээл хайр хэдхэн хоногийн турш боловч энэлэл шаналлын минь дээгүүр хөшиг татав. Гэвч найм есөн сараар түүнээсээ хөндий хол байхаар бас л хэцүү болоод явчхав. Би хадмындаа эргэж ирлээ. Юм бүхэн л эл хуль оргиод нэг л эвгүй болоод явчхав. Эмгэн зарц намайг тосон авч миний хуучин өрөөнд хөтөлж оруулан суулгав. Яагаад ийм их эвгүй болсныг би гүйцэд ойлгож эс чадав.

	Дэмий гайхаж байтал гэнэт нэг хүн миний хөлд мөргөн унав. Би цочиж, хэн болохыг эмгэн зарцаас асуун лавлахад, мянга түмэн хорт могойн хэлээр хөлийг минь хатган шивж байгаа юм шиг, хурц хумсаараа хөлийг минь илж байгаа тэр хүн миний найм есөн сарын хөндий салгуу байж тэвчээр хатамжил хийсний минь үр хувилгаан байсан юм санж. Тэр эмэгтэй миний авааль нөхрийн минь шинэ эхнэр Сурмаа байжээ.

	Харин тэгэхэд санаж мөрөөдөж явсан сэтгэлээ түүнийхээ сэтгэлтэй зэрэгцүүлж үзнэ дээ гэж дотроо бодож явсан юм шүү.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

